
皇明從信錄卷之五

　　　東莞　陳　建輯　　　秀水沈國元訂

庚戌〈洪武三年〉

正月追封外王父爲揚王立廟京師　上親祭之

　〈王姓陳維揚人未詳其諱宋季𨽾籍軍伍從張世傑扈從祥興帝駐南海至元已知春世傑戰敗士卒多溺死〉

　〈王幸脫糧絕同行者計烹髑髏山死馬王疲極輙晝仆地睡夢一白衣謂曰汝愼勿食馬肉今夜有舟來載也〉

　〈俄又夢如初至夜將半夢中恍憁聞櫓聲有衣紫衣者以杖觸王曰舟至矣王驚寤身忽在舟中見舊所事統〉

　〈領官時統領已降於元元將畏舟壓凡附舟者擲棄水中統領憐王亟藏之舟板下日取餱漿從板隙投之食〉

　〈居數日忽颶風撼舟元將大恐求巫統領知王術遂白而出之王仰天叩齒若指揮鬼神狀風濤頓息元將喜〉

　〈飲食之至通州送之登岸王歸淮揚居盱眙津里鎮王　　生二女長適季氏次卽　皇太后晚以季氏長子〉

　〈多　　年九十九歲卒〉

　〈宋濂曰王之平生不可知卽此神天之祐則其積德之深厚可想矣是宜慶鍾　聖女誕育　皇上以啟大明〉

　〈億萬年無疆之基嗚呼休哉〉

議出師征沙漠命大將軍徐達率諸將由陝西出征王保

保李文忠爲征虜左副將軍同趙庸出北平攻元上都○

禮部奏定朝日夕月禮稽古者朝日壇宜築于城東門外

高八尺夕月壇宜築于城西門外高六尺朝日以春分日

夕月以秋分日星辰則祔祭于月壇從之○遣使往安南

高麗占城祀其國山川仍命各國圖其山川及摹錄其碑

碣圖籍付使者還○吏部奏凡庶官有罪被黜者宜除廣

--

東儋崖等處　上曰前代儋崖在化外以處罪人朕今天

下一家何乃爲此若其風俗未淳更宜擇良吏以化導之

豈宜以有罪人居耶○命制四方平定中

二月北平守禦華雲龍攻下雲川獲元平章大兒忽答右

丞相哈海等○大同守禦金朝興取東勝州獲平章荆麟

等十八人○上行後苑見巢鵲翼哺之勞曰禽鳥且爾況

人母子之恩乎令羣臣有親老者許歸養○追封故元帥

郭子興爲滁陽王立廟滁州命有司致祭

三月詔再免山東河南北平三省及應天太平鎮江寧國

廣德滁和郡年稅糧其徽州池州廬州金華廣信嚴州衢

州戇州饒州等九郡以次歸附供給亦爲煩勞今年糧稅

亦與俱免

鄭州知州蘇琦言時宜三事一屯田積粟以備邊需一選

股肱重臣以分鎮要害一招𢯦耕種以實中原命中書參

酌行之○　諸郡富民入見諭以循分守法孝敬和睦周

給遜順之道賜酒食而遣之

　〈薛應旂日周禮荒政十有二一曰安富孟子曰有恆產者有恆心我　祖所以加意于富民而稅户人才亦擇〉

　〈而官之也若爲富不仁者則固別有所處矣後之爲政者右富左貧固爲不肖其有過矯者則又不問善惡惟〉

　〈於富者則摧折之恐非先王安富意也〉

湖廣慈利土酋覃垕連結諸洞蠻爲亂命楊璟帥兵討之

